
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                        নম্বর :  ৪০৬৯
 

কোভিড-১৯ সংক্রান্ত সর্বশেষ প্রতিবেদন
 

ঢাকা, ৯ ভাদ্র (২৪ আগস্ট) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৩৪ হাজার ৭০৮ জনের নমুনা পরীক্ষা করে ৫ হাজার ২৪৯ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৪ লাখ ৭২ হাজার ৯৬৪ জন। 

 


গত ২৪ ঘণ্টায় ১১৪ জন-সহ এ পর্যন্ত ২৫ হাজার ৫১৩ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৩ লাখ ৮১ হাজার ৭৬৩ জন।

 

#
ফেরদৌস/নাইচ/রফিকুল/সেলিম/২০২১/২০৩০ ঘণ্টা 
তথ্যবিবরণী                                                                                                        নম্বর :  ৪০৬৮
 

বঙ্গবন্ধুর নিঃস্বার্থ আত্মত্যাগের বিনিময়ে অর্জিত স্বাধীন বাংলাদেশের সুফল আমরা ভোগ করছি
                                                                                              -- ধর্ম প্রতিমন্ত্রী
 

জামালপুর , ৯ ভাদ্র (২৪ আগস্ট) : 
        ধর্ম প্রতিমন্ত্রী মোঃ ফরিদুল হক খান বলেছেন, বঙ্গবন্ধুর নিঃস্বার্থ আত্মত্যাগের সুফল বাংলাদেশের স্বাধীনতা। স্বাধীন দেশের নাগরিক হিসেবে বর্তমানে আমরা সে সুফল ভোগ করছি। 

    
 প্রতিমন্ত্রী আজ জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী ও জাতীয় শোক দিবস- ২০২১ উপলক্ষ্যে বেলগাছা উচ্চ মাধ্যমিক বিদ্যালয় ও বি এম কলেজ মাঠে, ইসলামপুর বেলগাছা উচ্চ মাধ্যমিক বিদ্যালয় ও বি এম কলেজ আয়োজিত আলোচনা সভা ও দোয়া মাহফিলে প্রধান অতিথির  বক্তৃতায়  এসব কথা বলেন।  

     
প্রতিমন্ত্রী বলেন, বাঙালি জাতির জন্য একটি  স্বাধীন সার্বভৌম দেশ প্রতিষ্ঠার লক্ষ্যে  বঙ্গবন্ধু সারা জীবন যে সংগ্রাম করেছেন  এবং  যে  আত্মত্যাগ করেছেন তরুণ প্রজন্মকে তার সঠিক ইতিহাস জানতে হবে। তিনি বলেন, ১৯৭৫ সালের ১৫ আগস্ট জাতির পিতা ও তাঁর পরিবারকে নৃশংসভাবে হত্যা করার পর  ২১ বছর  ধরে স্বাধীনতা বিরোধীশক্তি এদেশের তরুণ প্রজন্মকে জাতির পিতা ও তার পরিবার এবং মহান মুক্তিযুদ্ধের  বিকৃত ইতিহাস শিক্ষা দিতে থাকে। তিনি বলেন,  তরুণ প্রজন্মকে প্রকৃত সত্য জানতে বঙ্গবন্ধুর "অসমাপ্ত আত্মজীবনী",   "আমার দেখা নয়াচীন",  "কারাগারের রোজনামচা" সহ বঙ্গবন্ধুর আত্মজীবনীমূলক,  স্মৃতিবিজড়িত এবং তার চিন্তা চেতনা ধারণ করে লিখিত বইগুলো বেশি বেশি পড়তে হবে।

বেলগাছা উচ্চ মাধ্যমিক বিদ্যালয় ও বি এম কলেজ,  ইসলামপুর, জামালপুরের অধ্যক্ষ এ কে এম মোস্তফা কামালের সভাপতিত্বে অনুষ্ঠিত আলোচনা ও দোয়া মাহফিলে আরো বক্তব্য রাখেন ইসলামপুর  উপজেলা পরিষদের চেয়ারম্যান এডভোকেট এস এম জামাল আব্দুন নাছের, ইসলামপুর উপজেলা নির্বাহী অফিসার গোলাম মোরশেদ, বীর উত্তম খালেদ মোশাররফ পাইলট উচ্চ বিদ্যালয় ও কলেজ এর অধ্যক্ষ ও ইসলামপুর উপজেলা পরিষদের  ভাইস চেয়ারম্যান মোঃ আব্দুল খালেক আখন্দ, ইসলামপুর এম এ সামাদ পারভেজ মেমোরিয়াল মহিলা ডিগ্রি কলেজের অধ্যক্ষ মোঃ জামাল আব্দুন নাসের চৌধুরী চার্লেস প্রমুখ।

আলোচনা  শেষে জাতির পিতা বঙ্গবন্ধু শেখ মুজিবুর রহমান ও তার পরিবারের শহীদ সদস্য ও অন্যান্য সকল শহিদদের আত্মার মাগফেরাত কামনা করে বিশেষ মোনাজাত করা হয়। 


এর আগে আজ সকালে প্রতিমন্ত্রী ইসলামপুর থানার  নতুন ভবন  নির্মাণের  সম্ভাব্য স্থান, এএসপি সার্কের  কার্যালয় নির্মাণের সসম্ভাব্য  স্থান এবং গুঠাইল পুলিশ ফাঁড়ির নির্মাণ কাজের অগ্রগতি পরিদর্শন করেন। 

 #

আনোয়ার/নাইচ/রফিকুল/সেলিম/২০২১/২১২০ ঘণ্টা 

তথ্যবিবরণী                                                                                                        নম্বর :  ৪০৬৭
 

কুষ্টিয়া জেলায় অসহায় মানুষের মাঝে ত্রাণ বিতরণ অব্যাহত
 

ঢাকা, ৯ ভাদ্র (২৪ আগস্ট) : 

কোভিড-১৯ এর চলমান সংক্রমণের মধ্যে কুষ্টিয়া জেলায় অসহায়, কর্মহীন ও বিভিন্ন শ্রেণির প্রান্তিক জনগোষ্ঠীর মাঝে প্রধানমন্ত্রী শেখ হাসিনার উপহার হিসেবে সরকারি ত্রাণসামগ্রী বিতরণ অব্যাহত রয়েছে।

কুষ্টিয়া জেলা প্রশাসনের উদ্যোগে আজ ত্রাণকার্যে (নগদ অর্থ) বিতরণ কর্মসূচির আওতায় ১ হাজার ৫১০টি উপকারভোগী পরিবারের মধ্যে নগদ ৫ লাখ ৬০ হাজার টাকা এবং ত্রাণকার্যে (চাল) বিতরণ কর্মসূচির আওতায় ৫০০ টি উপকারভোগী পরিবারের মাঝে ৫ মেট্রিক টন চাল বিতরণ করা হয়েছে। 

এছাড়া,  ৩৩৩ হেল্পলাইনে ফোন করার পর ১৫১টি পরিবারের মাঝে ত্রাণ বিতরণ করা হয়েছে।
#

দীপংকর/নাইচ/রফিকুল/সেলিম/২০২১/২১১৫ ঘণ্টা 

তথ্যবিবরণী                                                                                                        নম্বর :  ৪০৬৬
 

রাষ্ট্রপতি মোঃ আবদুল হামিদের সাথে  দক্ষিণ কোরিয়ায় নবনিযুক্ত রাষ্ট্রদূতের সাক্ষাৎ
 

ঢাকা, ৯ ভাদ্র (২৪ আগস্ট) : 

দক্ষিণ কোরিয়ায় নবনিযুক্ত বাংলাদেশের রাষ্ট্রদূত মুহম্মদ দেলোয়ার হোসেন আজ বঙ্গভবনে রাষ্ট্রপতি মোঃ আবদুল হামিদের সাথে সাক্ষাৎ করেন।

রাষ্ট্রপতি মোঃ আবদুল হামিদ বলেন, দক্ষিণ কোরিয়ার সাথে বাংলাদেশের বাণিজ্য ও বিনিয়োগ সম্পর্ক অত্যন্ত চমৎকার। কৃষি প্রক্রিয়াকরণ এবং আইটিসহ বাংলাদেশের বিভিন্ন ক্ষেত্রে কোরিয়ান বিনিয়োগ বৃদ্ধিসহ দ্বিপাক্ষিক সম্পর্ক উন্নয়নে কাজ করতে নতুন রাষ্ট্রদূতকে পরামর্শ দেন তিনি।

সাক্ষাৎকালে নতুন রাষ্ট্রদূত দায়িত্ব পালনে রাষ্টপতির দিক নির্দেশনা এবং সহযোগিতা কামনা করেন।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, প্রেস সচিব মোঃ জয়নাল আবেদীন এবং সচিব সংযুক্ত মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/নাইচ/রফিকুল/সেলিম/২০২১/২০৩০ ঘণ্টা 

তথ্যবিবরণী                                                                                                        নম্বর :  ৪০৬৫

 

নবায়নযোগ্য জ্বালানির দ্রুত প্রসারে গবেষণা ও উন্নয়নের ক্ষেত্রে
একক সমন্বিত পদ্ধতি অবলম্বন করা প্রয়োজন
                                               -- বিদ্যুৎ প্রতিমন্ত্রী
 

ঢাকা, ৯ ভাদ্র (২৪ আগস্ট) : 

বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছে, নাবায়নযোগ্য জ্বালানির দ্রুত প্রসারে গবেষণা ও উন্নয়নের ক্ষেত্রে  একক সমন্বিত পদ্ধতি অবলম্বন করা প্রয়োজন। বাংলাদেশের মতো ঘনবসতিপূর্ণ দেশে নবায়নযোগ্য জ্বালানি হতে বিদ্যুৎ উৎপাদনে জমি, বিদ্যুৎ কেন্দ্রের স্থাপন মূল্য, সাশ্রয়ী মূল্যের স্টোরেজ সিস্টেম ও প্রযুক্তিগত সীমাবদ্ধতা অন্যতম প্রতিবন্ধক। এত প্রতিবন্ধকতা পেরিয়েও বাংলাদেশ নবায়নযোগ্য জ্বালানি হতে ৭৬৬.৬৮ মেগাওয়াট বিদ্যুৎ উৎপাদন করছে।

প্রতিমন্ত্রী আজ অনলাইনে আন্তর্জাতিক সৌর জোট- এর এশিয়া ও প্রশান্ত মহাসাগরীয় অঞ্চলের আঞ্চলিক কমিটির তৃতীয় সভায়  বক্তব্যকালে এসব কথা বলেন। 

তিনি বলেন, বাংলাদেশের প্রত্যন্ত অঞ্চলকে বিদ্যুতায়নের আওতায় আনার জন্য সোলার হোম সিস্টেম এবং সোলার মিনি গ্রিড প্রোগ্রামের মতো কিছু উদ্ভাবনী পদক্ষেপ নেওয়া হয়েছিল। সোলার হোম সিস্টেম প্রোগ্রাম বাস্তবায়নে বাংলাদেশ অনুকরণীয় দৃষ্টান্ত স্থাপন করেছে। ৬ মিলিয়ন সোলার হোম সিস্টেমের মাধ্যমে মোট জনসংখ্যার ১২ %কে বিদ্যুৎ প্রদান করা হচ্ছে।  জমির স্বল্পতার জন্য বাংলাদেশের মতো ঘনবসতিপূর্ণ দেশে বড় আকারের সৌরবিদ্যুৎ কেন্দ্র স্থাপন বেশ দুষ্কর। এ কারণেই ভাসমান সৌর এবং ছাদ সৌর এর মত সমাধানগুলোর দিকে যেতে হচ্ছে। ছাদে সৌরবিদ্যুতকে  উৎসাহিত করার জন্য  নেট মিটারিং নির্দেশিকা প্রণয়ন করা হয়েছে। 

আন্তর্জাতিক সৌর জোট (আইএসএ)-এর মহাপরিচালক Ajay Mathur এর সভাপতিত্বে অন্যান্যের মাঝে অস্ট্রেলিয়ার জ্বালানি ও নিঃসরণ হ্রাস মন্ত্রী Angus Taylor MP, কম্বোডিয়া কিংডমের খনি ও জ্বালানি মন্ত্রী Suy Sem, ভারতের বিদ্যুৎ এবং নতুন ও নবায়নযোগ্য জ্বালানি মন্ত্রী R.K. Singh, মালদ্বীপের  পরিবেশ ও জ্বালানি মন্ত্রী Dr. Hussain Rasheed Hassan ও ওমানের পরিবেশ ও জলবায়ু বিষয়ক মন্ত্রী Mohammed Bin Salem bin said Al-Tobi সংযুক্ত থেকে বক্তব্য রাখেন।
#

যারা ট্রেড ইউনিয়নে বিশ্বাস করে না তারা বঙ্গবন্ধুর আদর্শে বিশ্বাস করে না
                                                                        -- শ্রম প্রতিমন্ত্রী
ঢাকা, ৯ ভাদ্র (২৪ আগস্ট) : 


শ্রম ও কর্মসংস্থান প্রতিমন্ত্রী বেগম মন্নুজান সুফিয়ান বলেছেন, যারা ট্রেড ইউনিয়নে বিশ্বাস করে না তারা বঙ্গবন্ধুর আদর্শে বিশ্বাস করে না। বঙ্গবন্ধু গরিব শ্রমজীবী মেহনতি মানুষকে সবচেয়ে বেশি ভালবাসতেন। তিনি শ্রমজীবী মেহনতি মানুষের অধিকার আদায়ে আজীবন সোচ্চার ছিলেন।
 

প্রতিমন্ত্রী আজ রাজধানীর মতঝিলে ওয়াপদা ভবনের সম্মেলনেকক্ষে স্বাধীনতার স্থপতি জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী এবং জাতীয় শোক দিবস উপলক্ষ্যে বাংলাদেশ পানি উন্নয়ন বোর্ড শ্রমিক কর্মচারী লীগ- সিবিএ আয়োজিত আলোচনাসভা ও  দোয়া মাহফিলে প্রধান অতিথির বক্তৃতায় এসব কথা বলেন।
 
 
১৫ আগস্টে বঙ্গবন্ধু, বঙ্গমাতা, শেখ রাসেলসহ যারা শহিদ হয়েছিলেন তাঁদের কি দোষ ছিল? প্রশ্ন রেখে প্রতিমন্ত্রী বলেন, ষড়যন্ত্র কিন্তু থেমে নেই। বঙ্গবন্ধুর আদর্শে বিশ্বাসী সবাইকে সতর্ক থাকতে হবে। সবাই মিলে যে কোনো প্রকার ষড়যন্ত্র প্রতিহত করতে হবে। দেশে যাতে কোনো জঙ্গিবাদ, বোমাবাজ, পেট্রোলবাজ লুকিয়ে থাকতে না পারে সেজন্য সকলকে সজাগ থাকতে হবে। শেখ হাসিনার নেতৃত্বে ২০৪১ সালে উন্নত সমৃদ্ধ সোনার বাংলা গড়তে সকলকে অবদান রাখতে হবে। আজকে সকলকে দৃঢ়ভাবে শপথ নিতে হবে সবধরনের ষড়যন্ত্র ভেদ করে শেখ হাসিনার পাশে থাকতে হবে।
  

বাংলাদেশ পানি উন্নয়ন বোর্ড শ্রমিক-কর্মচারী লীগ সভাপতি মোঃ সিরাজুল হকের সভাপতিত্বে বাংলাদেশ আওয়ামী লীগের শ্রম ও জনশক্তি বিষয়ক সম্পাদক হাবিবুর রহমান সিরাজ, জাতীয় শ্রমিক লীগের সভাপতি নুর কুতুব আলম মান্নান, জাতীয় শ্রমিক লীগের কার্যকরী সভাপতি মোঃ আলাউদ্দিন মিয়া, জাতীয় শ্রমিক লীগ সহসভাপতি মোঃ হাবিবুর রহমান আকন্দ, মোঃ মহসীন ভূইয়া, অ্যাড. হুমায়ুন কবির, মোঃ মশিকুর রহমান, জাতীয় শ্রমিক লীগের যুগ্ম সাধারণ সম্পাদক  এবং বাংলাদেশ পানি উন্নয়ন বোর্ড শ্রমিক কর্মচারী লীগ এর সাধারণ সম্পাদক সুলতান আহমেদসহ জাতীয় শ্রমিক লীগ এবং পানি উন্নয়ন বোর্ডের সিবিএ নেতৃবৃন্দ বক্তৃতা করেন।  
 

পরে জাতির পিতা বঙ্গবন্ধু শেখ মুজিবুর রহমান এবং বঙ্গমাতা বেগম ফজিলাতুন নেছা মুজিবসহ ১৫ আগস্টে  শাহাদতবরণকারী এবং ২১ আগস্টে শাহাদতবরণকারী আইভি রহমানসহ সকল শহিদদের রুহের মাগফেরাত কামনা করে বিশেষ দোয়া ও মোনাজাত করা হয়।
 
#

মমেক হাসপাতালে সংস্কৃতি প্রতিমন্ত্রীর অক্সিজেন প্রদান 

 

ময়মনসিংহ, ৯ ভাদ্র (২৪ আগস্ট) : 


ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে ব্যক্তিগত উদ্যোগে আজ ১৪৫টি-সহ অদ্যাবধি সর্বমোট ৯,২০৭ (নয় হাজার দুইশত সাত) সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।

মমেক হাসপাতালে আগামীকাল (২৫ আগস্ট) সরবরাহের জন্য অন্যান্য দিনের ন্যায় আজও অক্সিজেন সিলিন্ডার রিফিলের কাজ চলমান রয়েছে।

উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 
#

গণমাধ্যমের নৈতিকতার চর্চা ও প্রসার সমাজের বহুমাত্রিক বিকাশ ঘটায়
                                                          -- তথ্য ও সম্প্রচার মন্ত্রী
 

ঢাকা, ৯ ভাদ্র (২৪ আগস্ট) : 


সমাজ ও রাষ্ট্রের বহুমাত্রিক বিকাশে গণমাধ্যমের প্রসারের পাশাপাশি এক্ষেত্রে নৈতিকতার চর্চা অত্যন্ত গুরুত্বপূর্ণ বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।

আজ রাজধানীর সেগুনবাগিচায় জাতীয় শোক দিবস উপলক্ষ্যে ঢাকা রিপোর্টার্স ইউনিটি (ডিআরইউ) আয়োজিত ‘সাংবাদিকতায় বঙ্গবন্ধু’ আলোচনা সভায় প্রধান অতিথির বক্তৃতায় মন্ত্রী একথা বলেন। 


মন্ত্রী বলেন, রাষ্ট্র, গণতন্ত্র ও সমাজের বহুমাত্রিক বিকাশের স্বার্থে গণমাধ্যমের প্রসার ও স্বাধীনতা যেমন প্রয়োজন, একইসাথে সাংবাদিকতা এবং গণমাধ্যমের নীতি-নৈতিকতাও আবশ্যক। তা না হলে রাষ্ট্রের চতুর্থ স্তম্ভ ক্ষতিগ্রস্ত হয়, রাষ্ট্রও ক্ষতিগ্রস্ত হয়। প্রসারের সাথে নীতি-নৈতিকতা থাকলেই কেবল গণমাধ্যমের উদ্দেশ্য সফল হবে।

এ প্রসঙ্গে মন্ত্রী বলেন, ‘যে সমস্ত পত্রপত্রিকা প্রকাশ হয়  না, সেগুলোর ডিক্লারেশন রাখার যৌক্তিকতা নিয়ে অবশ্যই প্রশ্ন দেখা দেয়। এগুলো ভূতুড়ে পত্রিকা। এখানে নিয়োগকৃতদের বেতন দেয়া হয় না, এরা চাঁদাবাজিসহ  নানা কিছুতে লিপ্ত হয় এবং সেই বদনামটা সাংবাদিক সমাজের ওপর বর্তায়, যা কখনোই সমীচীন নয়। এজন্য আমরা ভূতুড়ে পত্রিকার বিরুদ্ধে ব্যবস্থা নেয়া শুরু করেছি।’

অনলাইন গণমাধ্যমকে মন্ত্রী আজকের পৃথিবীর বাস্তবতা হিসেবে বর্ণনা করেন এবং সেইসাথে বলেন, ‘যথেচ্ছভাবে নয়, তথ্য-উপাত্ত সংগ্রহ করে তবেই অনলাইন গণমাধ্যমের রেজিস্ট্রেশন দেয়া হচ্ছে। একইসাথে যেসমস্ত অনলাইন পোর্টাল সংবাদ ছাড়া ভিন্ন উদ্দেশ্যে পরিচালিত হয়, এগুলোর বিরুদ্ধে ব্যবস্থা নেয়া হচ্ছে। একইসাথে আইপি টিভির জন্য ছয়শ’ আবেদন পড়েছে। একটি মামলার প্রেক্ষিতে হাইকোর্টের একজন বিচারপতিও মন্তব্য করেছেন, যা রায়ের অংশ। এক্ষেত্রটিও আমরা সর্তকতার সাথে দেখছি। মন্ত্রিসভায় পাস করা নীতিমালা অনুযায়ী আইপি টিভি কোনো সংবাদ প্রচার করতে পারবে না। খুব সহসা আইপি টিভি’র রেজিস্ট্রেশন দেয়ার পাশাপাশি ব্যবস্থাও নেয়া হবে।’ 


‘সাংবাদিকতায় বঙ্গবন্ধু’ প্রসঙ্গে ড. হাছান বলেন,  ‘জাতির পিতা বঙ্গবন্ধু শেখ মুজিবুর রহমান একজন সাংবাদিকবান্ধব নেতা ছিলেন। তখন যারা সাংবাদিক ছিলেন তারা বঙ্গবন্ধুকে অকুণ্ঠ সমর্থন জানিয়েছেন। সেই কারণে বঙ্গবন্ধুর দর্শন ও বাঙালির জন্য তার চিন্তা জনগণের মধ্যে ছড়িয়ে দেয়া সহজ হয়েছিল। স্বাধীন হওয়ার পর দেশে একটি বিশেষ পরিস্থিতি তৈরি করা হয়েছিল। বাসন্তী নামের একজন নারীকে শাড়ির চেয়ে বেশি দামের জাল পরিয়ে ছবি ছাপানোসহ কিছু পত্রপত্রিকায় ক্রমাগত অপপ্রচার চালানো হচ্ছিল। পরে প্রধানমন্ত্রী বঙ্গবন্ধুকন্যা দেশে আসার পর সেই বাসন্তীর সাথে দেখে করেছেন, তার ঘরও পাকা করে দিয়েছেন। স্বাধীনতা উত্তর সে অবস্থায় বাকশাল প্রতিষ্ঠার পর পত্রপত্রিকার সংখ্যা নির্ধারণের জন্য বঙ্গবন্ধু সাংবাদিকদের নিয়ে একটি কমিটি করে দিয়েছিলেন যেখানে ছিলেন মিজানুর রহমান, অধ্যাপক খালেদ, আনিসুজ্জামান খান, গিয়াস কামাল চৌধুরী, আমানুল্লাহ খান, আব্দুল গণি হাজারী, শুধুমাত্র সলিমুজ্জামান ছিলেন তথ্য মন্ত্রণালয়ের উপসচিব। 
চলমান পাতা/০২

--০২--

এর বাইরেও সাংবাদিক এনায়েতুল্লাহ খানের পরামর্শ নেয়া হয়েছিল। তাদের পরামর্শেই পত্রিকার সংখ্যা সীমিত করা হয়েছিল। কিন্তু কোনো সাংবাদিক বেকার হননি, বেশিরভাগ চাকুরিচ্যুতদের অন্যত্র চাকুরি দেয়া  হয়েছিল, বাকিরা তথ্য ও বেতার মন্ত্রণালয়ে গিয়ে ভাতা নিয়ে আসতেন।’

হাছান মাহ্‌মুদ বলেন, বঙ্গবন্ধুকন্যা শেখ হাসিনা সাংবাদিক সমাজের জন্য যা করেছেন তা অতীতে কেউ করে নি। করোনার মধ্যে এদেশে তিনি সাংবাদিকদের সহায়তায় যে উদ্যোগ নিয়েছেন, আশপাশের দেশে তা করা হয়নি। সাংবাদিক কল্যাণ ট্রাস্ট প্রতিষ্ঠায় সাংবাদিকদের তমন কোনো জোরালো দাবি ছিল না,  প্রধানমন্ত্রী নিজেই এই স্থায়ী ব্যবস্থা করেছেন। আজ কল্যাণ ট্রাস্টের মাধ্যমে হাজার হাজার সাংবাদিক উপকৃত হচ্ছে এবং এটি সাংবাদিকদের একটি ভরসাস্থল। কেউ মৃত্যুবরণ করলে পরিবার ৩ লাখ টাকা পায়। সাংবাদিকদের পরিবারকে সহায়তার জন্যও নীতিমালার খসড়া হয়েছে। ডিআরইউ’র এই জায়গাটাও প্রধানমন্ত্রী শেখ হাসিনা দিয়েছেন। আর  জাতীয় প্রেসক্লাবের জায়গা বঙ্গবন্ধু দিয়েছেন। বেসরকারি টেলিভিশন চ্যানেলের যাত্রাও বঙ্গবন্ধু কন্যার হাত ধরে। সেখানে অনেক কর্মসংস্থান হয়েছে। 


ডিআরইউ সভাপতি মুরসালিন নোমানী সভাপতিত্বে ও সাধারণ সম্পাদক মসিউর রহমান খানের সঞ্চালনায় সভায় ডিবিসি২৪ চ্যানেলের চেয়ারম্যান ইকবাল সোবহান চৌধুরী, বিএফইউজের সাবেক সভাপতি মঞ্জুরুল আহসান বুলবুল, ডিআরইউ’র সাবেক সভাপতি এম শফিকুল করিম ও সাইফুল ইসলাম সাবেক সাধারণ সম্পাদক সৈয়দ শুকুর আলী শুভ ও রাজু আহমেদ, যুগ্মসম্পাদক আরাফাত দাড়িয়া, নারী বিষয়ক সম্পাদক রীতা নাহার ও সদস্য মোতাহার হোসেন, মানিক লাল ঘোষ প্রমুখ বক্তব্য রাখেন।
#

দুর্যোগ সহনীয়, টেকসই ও নিরাপদ বাংলাদেশ গড়ার লক্ষ্যে সরকার কাজ করছে

                                                                             -- ত্রাণ প্রতিমন্ত্রী

ঢাকা, ৯ ভাদ্র (২৪ আগস্ট) : 


দুর্যোগ ব্যবস্থাপনা ও ত্রাণ প্রতিমন্ত্রী ডা: মোঃ এনামুর রহমান বলেছেন, বিশ্বের বৃহত্তম ব-দ্বীপ বাংলাদেশ জলবায়ু পরিবর্তন ও প্রাকৃতিক দুর্যোগের ফলে সবচেয়ে বেশি ঝুঁকিতে রয়েছে। জলবায়ুর ঘাত-প্রতিঘাত সহ্য করে কাঙ্ক্ষিত উন্নয়নের চ্যালেঞ্জ মোকাবিলার জন্য দুর্যোগ ঝুঁকি-হ্রাস বিষয়টি অন্তর্ভুক্ত করে সরকার ১০০ বছর মেয়াদি বাংলাদেশ ব-দ্বীপ পরিকল্পনা (ডেল্টা প্ল্যান)-২১০০ প্রণয়ন করেছে। ২১০০ সাল নাগাদ স্বল্প, মধ্যম ও দীর্ঘমেয়াদি পরিকল্পনাসমূহের সমন্বয়ে যোগসূত্র সৃষ্টি করবে এ ডেল্টা প্ল্যান। এভাবে দুর্যোগে ঝুঁকি হ্রাসে জীবন ও সম্পদের সম্ভাব্য ক্ষয়ক্ষতি কমিয়ে দুর্যোগ সহনীয়, টেকসই ও নিরাপদ বাংলাদেশ গড়ার লক্ষ্যে সরকার পরিকল্পিতভাবে কর্মসূচি বাস্তবায়ন করে যাচ্ছে।


প্রতিমন্ত্রী আজ ঢাকায় পর্যটন কর্পোরেশন প্রধান কার্যালয়ের সম্মেলন কক্ষে আয়োজিত "জলবায়ু পরিবর্তনজনিত দুর্যোগের ক্ষয়ক্ষতি নিরূপণ" বিষয়ক সেমিনারে প্রধান অতিথির বক্তৃতায় এসব কথা বলেন।


প্রতিমন্ত্রী বলেন, বঙ্গবন্ধুর নির্দেশনায় ঘূর্ণিঝড় ও বন্যা হতে মানুষের জানমাল রক্ষার্থে মাটির কিল্লা নির্মাণ করা হয়, যা সর্ব সাধারণের কাছে মুজিব কিল্লা নামে পরিচিত। তারই আধুনিক রূপে উপকূলীয় ও বন্যা উপদ্রুত ১৪৮টি উপজেলায় ৫৫০টি মুজিব কিল্লা নির্মাণ, সংস্কার ও উন্নয়ন কার্যক্রম চলমান। উপকূলীয় দুর্গত জনগণ যেমন সেখানে আশ্রয় নিতে পারবে তেমনি তাদের প্রাণিসম্পদকে ঘূর্ণিঝড় ও জলোচ্ছ্বাসের  ক্ষয়ক্ষতি থেকে রক্ষা করতে পারবে। এছাড়া জনসাধারণের খেলার মাঠ, সামাজিক অনুষ্ঠান ও হাট-বাজার হিসেবেও এটি ব্যবহার করা যাবে ।


প্রতিমন্ত্রী আরো বলেন, বিশ্বনেতাদের জলবায়ু বিষয়ক সম্মেলনে প্রধানমন্ত্রী শেখ হাসিনা ৪টি বিষয়ের ওপর গুরুত্ব প্রদান করেন। বিষয়সমূহ হচ্ছে (১) বৈশ্বিক তাপমাত্রা ১.৫ ডিগ্রি সেন্টিগ্রেড কমিয়ে আনা, (২) বার্ষিক লক্ষ্যমাত্রা ১০০ বিলিয়ন ডলার ৫০:৫০ অনুপাতে অভিযোজন ও প্রশমনের মধ্যে ভাগ করে দেয়া এবং লস অ্যান্ড ড্যামেজ এর ক্ষেত্রে বিশেষ গুরুত্ব দেয়া, (৩) উন্নত দেশ, আন্তর্জাতিক আর্থিক প্রতিষ্ঠান এবং ব্যক্তিখাতের এগিয়ে আসা, (৪) কার্বন নিউট্রাল প্রযুক্তি উদ্ভাবন ও টেকনোলজি ট্রানস্ফার।


দুর্যোগ ব্যবস্থাপনা ও ত্রাণ মন্ত্রণালয়ের সচিব মোঃ মোহসীনের সভাপতিত্বে অনুষ্ঠানে বিশেষ অতিথির বক্তৃতা করেন পরিবেশ, বন ও জলবায়ু পরিবর্তন বিষয়ক মন্ত্রণালয়ের সচিব মোঃ মোস্তফা কামাল। অনুষ্ঠানে কি-নোট পেপার উপস্থাপন করেন ব্রাক ইউনিভার্সিটির এমেরিটাস প্রফেসর ড. আইনুন নিশাত।

#

Number : 4060
Foreign Minister meets the South African Minister for 

Agriculture, Land Reform and Rural Development
Pretoria (South Africa), August 24 :

Foreign Minister Dr. A K Abdul Momen met the South African Minister for Agriculture, Land Reform and Rural Development Angela Thoko Didiza at her office in Pretoria on 23 August, 2021.

The meeting of the two Ministers focused on possible cooperation in agriculture areas between the two countries. Angela Thoko suggested that both countries may cooperate in Environment including forests, fisheries and land reforms and other areas. Dr. Momen apprised the South African Agriculture Minister about the measures undertaken by the Bangladesh Government to cope up with the current Covid -19 situation.

The Bangladesh Foreign Minister briefed Angela Thoko about the remarkable achievement that Bangladesh has made in the area of agriculture. He proposed that cooperation between the two countries in different segments of agriculture including fisheries and livestock as well as institutional cooperation would engender a win-win situation for both the countries. In this vein, Dr. Momen proposed that taking into account the plenty of unutilized land in South Africa joint venture agricultural projects may be set up by both countries. With knowledge and expertise of Bangladesh entrepreneurs and land of the South African side, contract farming projects may be initiated.

The Foreign Minister proposed to the South African side for establishment of a center on agricultural cooperation in South Africa which may be named as Bangabandhu-Mandela Agricultural Research Centre. The Agricultural Minister of South Africa stated that both sides may assign agricultural experts to discuss the project.

The Agricultural Minister of South Africa also enquired to know how micro credit is helping the agricultural sector in Bangladesh. The Foreign Minister informed her that the Bangladesh Government has dedicated organizations which extend financial assistance to the farmers. He proposed that a delegation of experts and officials of the agricultural sector may visit Bangladesh from South Africa to see the agricultural activities in Bangladesh. He also suggested that there may be joint venture in sectors like readymade garments, ICT and pharmaceuticals to expand the relations.

The Minister of Agriculture enquired to know how development in agriculture sector in Bangladesh is contributing to women empowerment in Bangladesh. The Bangladesh Foreign Minister explained that it is due to the targeted approach of the Bangladesh Government, the participation of women in the workforce in the job sectors has increased to 38% from 6%, when the Government had taken power. The South African Minister of Agriculture then underlined the importance of P2P contacts beyond government for strengthening cooperation in agricultural sector. She suggested that technical teams may be formed to cooperate in the areas like microcredit, market excess, trade, skill development and digitalization in agriculture areas. She also suggested the conclusion of Memorandum of Understanding in the agricultural area in near future and establishing contacts betweenAgricultural Councils of the two countries to promote the overall agricultural relations.

The Foreign Minister conveyed the greetings of the birth Centenary of the Father of the Nation Bangabandhu Sheikh Mujibur Rahman as well as the 50th anniversary of the Golden Jubilee of the independence of Bangladesh. Dr Momen mentioned that Bangladesh went through a painful history to achieve its independence by making supreme sacrifices. He referred to the support and solidarity of the people of Bangladesh in favour of anti-apartheid movement of the South African people. He particularly mentioned the support extended by the Father of the Nation Bangabandhu Sheikh Mujibur Rahman at the UN for the South African people in this regard.

#

খাদ্যমন্ত্রীর সাথে রাশিয়ার রাষ্ট্রদূতের সাক্ষাৎ
ঢাকা, ৯ ভাদ্র (২৪ আগস্ট) : 

খাদ্যমন্ত্রী সাধন চন্দ্র মজুমদারের সাথে বাংলাদেশে নিযুক্ত রাশিয়ার রাষ্ট্রদূত আলেক্সান্ডার ভিকেনতেভিচ মান্তিতস্কি আজ বাংলাদেশ সচিবালয়ে সাক্ষাৎ করেন। সাক্ষাৎকালে তাঁরা বাংলাদেশের অর্থনৈতিক উন্নয়ন, দ্বিপক্ষীয় ব্যবসা-বাণিজ্যের প্রসারসহ বিভিন্ন বিষয়ে আলোচনা করেন।

সাধন চন্দ্র মজুমদার বলেন, বাংলাদেশের সাথে রাশিয়ার সম্পর্ক অত্যন্ত চমৎকার। এ সম্পর্ক বাণিজ্য-বিনিয়োগসহ বিভিন্ন ক্ষেত্রে ক্রমান্বয়ে সম্প্রসারিত হচ্ছে। বাংলাদেশের মহান মুক্তিযুদ্ধ ও স্বাধীনতা পরবর্তী যুদ্ধবিধ্বস্ত দেশের অর্থনীতি ও অবকাঠামো পুনর্গঠনে রাশিয়ার সহযোগিতার কথা কৃতজ্ঞতার সাথে স্মরণ করেন তিনি। 


মন্ত্রী বলেন, প্রধানমন্ত্রী শেখ হাসিনার নেতৃত্বে বর্তমান সরকার দেশের মানুষের ভাগ্যোন্নয়নে নিরলস কাজ করে যাচ্ছে। এর ফলে আর্থসামাজিক সূচকে বাংলাদেশ দ্রত উন্নতি লাভ করছে। জনগণের খাদ্য নিরাপত্তা নিশ্চিতের পাশাপাশি একটি টেকসই খাদ্য ব্যবস্থাপনা গড়ে তুলতে সরকার কাজ করছে বলে উল্লেখ করেন তিনি।

রাশিয়ার রাষ্ট্রদূত বলেন, বাংলাদেশ ও রাশিয়ার মধ্যে বাণিজ্য ও বিনিয়োগের অপার সম্ভাবনা রয়েছে। এ সুযোগ কাজে লাগিয়ে বাংলাদেশের খাদ্য নিরাপত্তা অর্জনে রাশিয়া ভূমিকা রাখতে আগ্রহী। এ সময় তিনি বাংলাদেশে বিভিন্ন ফল প্রক্রিয়াজাতকরণ ও খাদ্য সংরক্ষণাগারে বিনিয়োগের আগ্রহ প্রকাশ করেন।

এ সময় খাদ্য সচিব ড. মোছাম্মাৎ নাজমানারা খানুম, খাদ্য অধিদপ্তরের মহাপরিচালক শেখ মুজিবর রহমান, নিরাপদ খাদ্য কর্তৃপক্ষের চেয়ারম্যান আব্দুল কাইউম সরকার এবং ঢাকার রাশিয়ান দূতাবাসের চার্জ দ্য অ্যাফেয়ার্স সের্গেই পাপভ উপস্থিত ছিলেন।
# 

কামাল/নাইচ/রফিকুল/সেলিম/২০২১/১৭০০ ঘণ্টা   
তথ্যবিবরণী  



                                                                            নম্বর : ৪০৫৮
বিচারপতি বীর মুক্তিযোদ্ধা আমির হোসেনের জানাজায় তথ্য ও সম্প্রচার প্রতিমন্ত্রী

ঢাকা, ৯ ভাদ্র (২৪ আগস্ট) : 


তথ্য ও সম্প্রচার প্রতিমন্ত্রী ডা. মো: মুরাদ হাসান বলেছেন, মানবতাবিরোধী অপরাধ ট্রাইব্যুনালের সদস্য বিচারপতি বীর মুক্তিযোদ্ধা আমির হোসেন বিচারকের দায়িত্ব পালনকালে সততা ও দক্ষতার পরিচয় দিয়েছেন। তাঁর মৃত্যুতে আইনাঙ্গন এবং বাংলাদেশের বিচার বিভাগের অপূরণীয় ক্ষতি হয়েছে, জাতি হারিয়েছে দেশের শ্রেষ্ঠ কীর্তিমান একজন আইনজ্ঞকে। 


প্রতিমন্ত্রী আজ বাদ জোহর সু্প্রীম কোর্ট প্রাঙ্গণে বিচারপতি আমির হোসেনের জানাজায় অংশগ্রহণ করে এসব কথা বলেন। 


জানাজায় অংশ নেন প্রধান বিচারপতি সৈয়দ মাহমুদ হোসেন, আপিল বিভাগের বিচারপতি, হাইকোর্টের বিচারপতি, অ্যাটর্নি জেনারেল এ এম আমিন উদ্দিন, সিনিয়র আইনজীবীসহ সু্প্রীম কোর্টের আইনজীবীরা।


জানাজা শেষে মরহুম আমির হোসেনকে গার্ড অভ্ অনার দেয়া হয়।

#

গিয়াস/অনসূয়া/জসীম/কুতুব/২০২১/১৬২০ ঘণ্টা

তথ্যবিবরণী  



                                                                            নম্বর : ৪০৫৭

ডিগ্রি ২য় বর্ষের স্থগিত পরীক্ষার নতুন সময়সূচি প্রকাশ

ঢাকা, ৯ ভাদ্র (২৪ আগস্ট) : 


২০১৯ সালের ডিগ্রি পাস ও সার্টিফিকেট কোর্স ২য় বর্ষের চলমান পরীক্ষা কোভিড-১৯ এর কারণে স্থগিত করা হয়েছিল।  স্থগিত পরীক্ষা পুন:সংশোধিত সময়সূচি অনুযায়ী আগামী ১১ সেপ্টেম্বর  থেকে শুরু হয়ে  ৩০ সেপ্টেম্বর পর্যন্ত চলবে। বিস্তারিত জাতীয় বিশ্ববিদ্যালয়ের ওয়েবসাইটে www.nu.ac.bd  এবং www.nu.ac.bd/degree  পাওয়া যাবে।

অনার্স ২য় বর্ষ বিশেষ স্থগিত পরীক্ষার নতুন সময়সূচি প্রকাশ


জাতীয় বিশ্ববিদ্যালয়ের ২০১৮ সালের অনার্স ২য় বর্ষ  (বিশেষ) চলমান পরীক্ষা কোভিড-১৯ এর কারণে স্থগিত করা হয়েছিল। স্থগিত পরীক্ষা আগামী ৯ সেপ্টেম্বর থেকে শুরু হয়ে চলবে ২১ সেপ্টেম্বর পর্যন্ত। প্রতিদিন পরীক্ষা দুপুর ১:৩০ টা থেকে আরম্ভ হবে। পরীক্ষার বিস্তারিত সময়সূচি বিশ্ববিদ্যালয়ের ওয়েবসাইটে www.nu.ac.bd  পাওয়া যাবে। 

#

ফয়জুল/অনসূয়া/জসীম/কুতুব/২০২১/১৫১০ ঘণ্টা

তথ্যবিবরণী  



                                                                           নম্বর : ৪০৫৬

ফাইজারের উপহার ১০ লাখ ডোজ ভ্যাক্সিন দেশে আসছে ৩০ আগস্ট 

ঢাকা, ৯ ভাদ্র (২৪ আগস্ট) : 


আগামী ৩০ আগস্ট, সন্ধ্যায়, হজরত শাহজালাল আন্তর্জাতিক বিমানবন্দরে, কাতার এয়ারওয়েজের মাধ্যমে, আমেরিকার উপহার কোভ্যাক্স ফ্যাসিলিটিজের আওতায় ফাইজারের আরো ১০ লাখ ডোজ ভ্যাক্সিন দেশে এসে পৌঁছাবে। 


উল্লেখ্য, গতকাল কেবিনেট শেষে সচিবালয়ে, সেপ্টেম্বরেই আমেরিকা থেকে আরো ৬০ লাখ ডোজ ফাইজার ভ্যাক্সিন পাওয়া যাবে বলে এক অনানুষ্ঠানিক মিডিয়া ব্রিফিং এ নিশ্চিত করেন স্বাস্থ্যমন্ত্রী জাহিদ মালেক।  ৬০ লাখ ডোজ ভ্যক্সিনের অংশ হিসেবে আগামী ৩০ আগস্ট, সন্ধ্যায় এই ১০ লাখ ডোজ ভ্যাক্সিন দেশে আসছে। পরবর্তীতে ক্রমান্বয়ে আরো ৫০ লাখ ডোজ ফাইজারের ভ্যাক্সিন সেপ্টেম্বরের মধ্যেই দেশে পৌঁছবে বলে জানিয়েছেন স্বাস্থ্যমন্ত্রী।

#

মাইদুল/অনসূয়া/পরীক্ষিৎ/জসীম/কুতুব/২০২১/১৫০০ ঘণ্টা

তথ্যবিবরণী                                                                                                                  নম্বর : ৪০৫৫ 

একনেকে ৮টি প্রকল্প অনুমোদন
ঢাকা, ৯ ভাদ্র (২৪ আগস্ট) : 
জাতীয় অর্থনৈতিক পরিষদের নির্বাহী কমিটি (একনেক) প্রায় ৫ হাজার ৪৪১ কোটি ৬৩ লাখ টাকা ব্যয় সংবলিত ৮টি প্রকল্প অনুমোদন করেছে। এর মধ্যে সরকারি অর্থায়ন ৩ হাজার ৩৩২ কোটি ৭২ লাখ টাকা, সংস্থার নিজস্ব অর্থায়ন ৪৭ কোটি ৯৩ লাখ টাকা এবং বৈদেশিক ঋণ ২ হাজার ৬০ কোটি ৯৮ লাখ টাকা। 

প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সিং-এর মাধ্যমে শেরে বাংলা নগরস্থ এনইসি সম্মেলনকক্ষে অনুষ্ঠিত একনেক-এর সভায় এ অনুমোদন দেওয়া হয়েছে।

অনুমোদিত প্রকল্পসমূহ হলো: স্থানীয় সরকার, পল্লী উন্নয়ন ও সমবায় মন্ত্রণালয়ের 'Urban Resilience Project: Dhaka North City Corporation Part (DNCC Part) (১মং সংশোধিত)' প্রকল্প; সড়ক পরিবহন ও সেতু মন্ত্রণালয়ের দুটি প্রকল্প যথাক্রমে ‘মাদারগঞ্জ-কয়রা-মনসুরনগর (কাজীপুর)-আব্দুল্লাহ মোড় (সরিষাবাড়ী)-ধনবাড়ী সড়ক উন্নয়ন’ প্রকল্প এবং ‘ময়মনসিংহে কেওয়াটখালি সেতু নির্মাণ’ প্রকল্প; যুব ও ক্রীড়া মন্ত্রণালয়ের ‘দারিদ্র্য বিমোচনের লক্ষ্যে ব্যাপক প্রযুক্তি নির্ভর সমন্বিত সম্পদ ব্যবস্থাপনা (৩য় পর্যায়)’ প্রকল্প; কৃষি মন্ত্রণালয়ের ‘কেন্দ্রীয় প্যাকিং হাউজে স্থাপিত উদ্ভিদ সংগনিরোধ ল্যাবরেটরিকে আন্তর্জাতিক মানসম্পন্ন রূপান্তর’ প্রকল্প; মৎস্য ও প্রাণিসম্পদ মন্ত্রণালয়ের ‘Climate Smart Agriculture and Water Management (DoF Part) (CSAWMP)’ প্রকল্প; পানি সম্পদ মন্ত্রণালয়ের ‘দিনাজপুর জেলার ঢেপা, পুনর্ভবা ও টাঙ্গন নদীর তীর সংরক্ষণ’ প্রকল্প এবং বিদ্যুৎ, জ্বালানি ও খনিজ সম্পদ মন্ত্রণালয়ের ‘বিদ্যমান গ্রিড উপকেন্দ্র ও সঞ্চালন লাইনের ক্ষমতাবর্ধন’ প্রকল্প।


পরিকল্পনা মন্ত্রী এম এ মান্নান; কৃষিমন্ত্রী মো. আব্দুর রাজ্জাক; তথ্য ও সম্প্রচার মন্ত্রী ড. হাছান মাহ্‌মুদ; স্থানীয় সরকার মন্ত্রী মো. তাজুল ইসলাম; শিক্ষামন্ত্রী ডা. দীপু মনি; শিল্পমন্ত্রী নূরুল মজিদ মাহমুদ হুমায়ূন; স্বাস্থ্যমন্ত্রী জাহিদ মালেক; মৎস্য ও প্রাণিসম্পদ মন্ত্রী শ ম রেজাউল করিম; পরিবেশ, বন ও জলবায়ু পরিবর্তন মন্ত্রী মো. শাহাব উদ্দিন; ভূমিমন্ত্রী সাইফুজ্জামান চৌধুরী; পরিকল্পনা প্রতিমন্ত্রী ড. শামসুল আলম এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।


সভায় মন্ত্রিপরিষদ সচিব, প্রধানমন্ত্রীর মুখ্য সচিব, এসডিজি’র মুখ্য সমন্বয়ক; পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।
#

শাহেদুর/অনসূয়া/জসীম/রফিকুল/আসমা/২০২১/১৩৩০ ঘণ্টা      
তথ্যবিবরণী                                                                                                                  নম্বর : ৪০৫৪ 

জাতীয় সাইবার নিরাপত্তা সূচকে সার্ক দেশের মধ্যে বাংলাদেশ শীর্ষে 

ঢাকা, ৯ ভাদ্র (২৪ আগস্ট) : 

এস্তোনিয়াভিত্তিক ই-গভর্নেন্স অ্যাকাডেমি ফাউন্ডেশনের করা জাতীয় সাইবার নিরাপত্তা সূচকে (এনসিএসআই) ২৭ ধাপ উন্নতি হয়েছে বাংলাদেশের। সার্ক দেশগুলোর মধ্যে ৫৯ দশমিক ৭৪ স্কোর পেয়ে প্রথম হয়েছে বাংলাদেশ। বিশ্বের ১৬০টি দেশের সাইবার নিরাপত্তা ও ডিজিটাল উন্নয়ন পরিস্থিতি বিবেচনায় নিয়ে তৈরি করা এ সূচকে বাংলাদেশ এবার ৩৮তম স্থানে উঠে এসেছে। গত ডিসেম্বর ২০২০ সালের সূচকে বাংলাদেশের অবস্থান ছিল ৬৫তম।

মৌলিক সাইবার হামলা প্রতিরোধের প্রস্তুতি, সাইবার ঘটনা, অপরাধ ও বড় ধরনের সংকট ব্যবস্থাপনায় তৎপরতা মূল্যায়ন করে ন্যাশনাল সাইবার সিকিউরিটি ইনডেক্স- এনসিএসআই তৈরি করা হয়।

এনসিএসআইয়ের ওয়েবসাইটে প্রকাশিত সর্বশেষ সূচকে ৯৬ দশমিক ১০ স্কোর নিয়ে সবচেয়ে ভালো অবস্থায় আছে গ্রিস। এরপর ৯২ দশমিক ২১ স্কোর নিয়ে চেক রিপাবলিক এবং ৯০ দশমিক ৯১ স্কোর নিয়ে এস্তোনিয়া দ্বিতীয় ও তৃতীয় অবস্থানে রয়েছে।

সূচকে যুক্তরাষ্ট্রের অবস্থান ১৭, যুক্তরাজ্যের অবস্থানে ১৯ নম্বরে। প্রথম ২০টি দেশের মধ্যে এশিয়ার একমাত্র দেশ সিঙ্গাপুরের অবস্থান ১৬ নম্বরে, শ্রীলংকা ৬৯তম, পাকিস্থান ৭০তম স্থানে। জাপানের অবস্থান ৩৪তম, চীনের অবস্থান ৮৩তম স্থানে। 

এত অল্প সময়ে বাংলাদেশের ২৭ ধাপ উন্নতি প্রসঙ্গে বিজিডি ই-গভ সার্ট এর প্রকল্প পরিচালক তারেক এম বরকতউল্লাহ তার প্রতিক্রিয়ায় জানান সাইবার নিরাপত্তায় বাংলাদেশের সক্ষমতা দিন দিন বৃদ্ধি পাচ্ছে, যা আন্তর্জাতিক পরিমণ্ডলে স্বীকৃতি লাভ করছে। সাইবার নিরাপত্তায় বিজিডি ই-গভ সার্ট নিরলসভাবে কাজ করে যাচ্ছে, এ ধরনের স্বীকৃতি আমাদেরকে সাইবার হামলা প্রতিহত করতে উৎসাহিত করবে এবং সাইবার নিরাপত্তায় বাংলাদেশের সক্ষমতা বৃদ্ধিতে সহায়তা করবে।
# 

                                                                            নম্বর : ৪০৫৩

বিচারপতি আমির হোসেন এর মৃত্যুতে আইনমন্ত্রীর শোক

ঢাকা, ৯ ভাদ্র (২৪ আগস্ট) : 


বিচারপতি আমির হোসেনের মৃত্যুতে গভীর শোক ও দুঃখ  প্রকাশ করেছেন আইন, বিচার ও সংসদ বিষয়ক মন্ত্রী আনিসুল হক। 


মন্ত্রী আজ এক শোকবার্তায় মরহুমের বিদেহী আত্মার মাগফেরাত কামনা এবং শোকসন্তপ্ত পরিবারের প্রতি গভীর সমবেদনা জানান।


বিচারপতি আমির হোসেনের মৃত্যুতে পৃথক শোক জানিয়েছেন আইন ও বিচার বিভাগের সচিব মো. গোলাম সারওয়ার।  শোকবার্তায় তিনি মরহুমের বিদেহী আত্মার মাগফেরাত কামনা এবং শোকসন্তপ্ত পরিবারের প্রতি গভীর সমবেদনা জানান।


বিচারপতি আমির হোসেন ২০১৫ সালে বাংলাদেশ সুপ্রিম কোর্টের হাইকোর্ট বিভাগে অতিরিক্ত বিচারপতি হিসেবে নিয়োগ পান। ২০১৭ সালের  তাঁকে স্থায়ী বিচারপতি হিসেবে নিয়োগ দেওয়া হয়। পরবর্তীতে তিনি আন্তর্জাতিক অপরাধ ট্রাইব্যুনালের সদস্য হিসেবে নিয়োগ পান।

                                                              #

বিচারপতি আমির হোসেনের মৃত্যুতে রাষ্ট্রপতির শোক
ঢাকা, ৯ ভাদ্র (২৪ আগস্ট) : 

সুপ্রিম কোর্টের হাইকোর্ট বিভাগের বিচারপতি, আন্তর্জাতিক অপরাধ ট্রাইব্যুনালের সদস্য ও বীর মুক্তিযোদ্ধা আমির হোসেনের মৃত্যুতে গভীর শোকপ্রকাশ করেছেন রাষ্ট্রপতি মো: আবদুল হামিদ।


আজ এক শোকবার্তায় রাষ্ট্রপতি বলেন, বিচারপতি আমির হোসেন বিচারকের দায়িত্ব পালনকালে সততা ও দক্ষতার পরিচয় দিয়েছেন। তিনি মরহুম আমির হোসেনের রুহের মাগফেরাত কামনা করেন এবং তাঁর শোকসন্তপ্ত পরিবারের প্রতি গভীর সমবেদনা জানান।


বিচারপতি আমির হোসেন আজ সকালে সম্মিলিত সামরিক হাসপাতালে চিকিৎসাধীন অবস্থায় মৃত্যুবরণ করেন। তাঁর প্রথম নামাজে জানাজা আজ বাদ জোহর সুপ্রিমকোর্ট প্রাঙ্গণে অনুষ্ঠিত হবে।

